
Na osnovu člana 61. Zakona o upravi ("Službeni glasnik BiH", broj 32/02) i člana 
19. stav (2) Zakona o Agenciji za identifikacione dokumente, evidenciju i 
razmjenu podataka Bosne i Hercegovine ("Službeni glasnik BiH", broj 56/08), te 
člana 27. Zakona o putnim ispravama Bosne i Hercegovine ("Službeni glasnik 
BiH", broj 4/97,1/99, 9/99, 27/00,32/00, 19/01, 47/04, 53/07, 15/08, 33/08 i 
39/08), direktor Agencije za identifikaciona dokumenta, evidenciju i razmjenu 
podataka Bosne i Hercegovine donosi  

UPUTSTVO  

O NAČINU DOSTAVLJANJA PODATAKA U CENTRALNU EVIDENCIJU O 
ODUZETIM, IZGUBLJENIM, UNIŠTENIM ILI UKRADENIM PUTNIM ISPRAVAMA 

BiH  

Član 1. 
(Predmet)  

Ovim Uputstvom propisuje se postupak, rok i način prijave i dostavljanja 
podataka o oduzetim, izgubljenim, uništenim ili ukradenim putnim ispravama 
BiH, koje nadležni organi za izdavanje putnih isprava (u daljnjem tekstu: 
nadležni organi) dostavljaju u centralnu evidenciju koju vodi Agencija za 
identifikaciona dokumenta, evidenciju i razmjenu podataka Bosne i 
Hercegovine (u daljnjem tekstu: Agencija).  

Član 2. 
(Postupak i rok za prijavu i dostavljanje podataka)  

(1)    Nosilac putne isprave dužan je gubitak, uništenje ili krađu putne isprave 
prijaviti nadležnom policijskom organu na teritoriji na kojoj je izgubljena 
putna isprava na obrazcu GPI - 1 koji se nalazi u prilogu ovog Uputstva.  

(2)    Policijski organ kojem je predata prijava o gubitku, uništenju ili krađi 
putne isprave odmah dostavlja kopiju GPI - 1 obrasca organu koji je izdao 
putnu ispravu, radi provođenja postupka propisanog članom 19.a Zakona o 
putnim ispravama BiH.  

(3)    Nadležni organ koji je izdao putnu ispravu dužan je odmah evidentirati 
podatke o gubitku, uništenju ili krađi putne isprave u centralnoj evidenciji 
izdanih putnih isprava u BiH.  

(4)    Nosilac putne isprave i nadležni organ dužni su na način iz stava (1) i (2) 
ovog člana prijaviti i pronalazak putne isprave za koju je prijavljen nestanak, u 
cilju njenog poništavanja.  

Član 3. 
(Postupak i način dostavljanja podataka iz inostranstva)  



(1)    Nosilac putne isprave BiH dužan je odmah prijaviti gubitak, uništenje ili 
krađu putne isprave BiH u inostranstvu najbližem DKP BiH, uz prilaganje dokaza 
o danoj izjavi kod nadležnog policijskog organa o okolnostima gubitka, 
uništenja ili krađe putne isprave.  

(2)    DKP BiH u prisustvu nosioca putne isprave iz stava 1. ovog člana 
popunjava obrazac GPI - 2 koji se nalazi u prilogu ovog Uputstva.  

(3)    DKP BiH, ukoliko nije izdao putnu ispravu iz stava (1) ovog člana, dužan je 
odmah putem obrazca GPI - 2 obavijestiti nadležni organ koji je izdao putnu 
ispravu i dostaviti podatke o istom, radi provođenja postupka propisanog 
članom 19.a Zakona o putnim ispravama BiH.  

(4)    Nadležni organ koji je izdao putnu ispravu dužan je odmah evidentirati 
podatke o gubitku, uništenju ili krađi putne isprave u centralnoj evidenciji 
izdanih putnih isprava u BiH.  

(5)    Nosilac putne isprave i nadležni organ dužni su na način iz stava (1) i (2) 
ovog člana prijaviti i pronalazak putne isprave za koju je prijavljen nestanak u 
inostranstvu, u cilju njenog poništavanja.  

Član 4. 
(Postupak za proglašavanje nevažećom putne isprave)  

(1)    Nadležni organ je dužan da, odmah po prijemu obrazaca GPI - 1 i GPI -2, 
provede upravni postupak i donese rješenje o proglašavanju nevažećom putne 
isprave koja je izgubljena, uništena ili ukradena.  

(2)    Nadležni organ je dužan, odmah po provođenju postupka iz stava (1) ovog 
člana da izmijeni status putne isprave u "nevažeći obrazac putne isprave" i u 
Centralnu evidenciju putnih isprava dostavi slijedeće podatke:  

a.    Serijski broj nevažeće putne isprave,  

b.    Broj i datum rješenja o proglašenju putne isprave nevažećom,  

c.    Razlog proglašenja putne isprave nevažećom,  

d.    Podatke sa obrazca GPI -1 i GPI -2  

(3)    Po provedenom postupku iz stava (1) i stava (2) ovog člana, nadležni 
organ će izvršiti objavljivanje nevažeće putne isprave u "Službenom glasniku 
BiH", službenim glasilima entiteta ili Brčko Distrikta Bosne i Hercegovine.  

(4)    Serijski broj putne isprave koja je kroz postupke iz prethodna tri stava 
ovog člana proglašena nevažećom se ne može više koristiti, a u slučaju 



pronalaska putne isprave ista se dostavlja organu koji je izdao putnu ispravu i 
fizički uništava na stranci sa podacima i odlaže u spis predmeta.  

Član 5. 
(Postupak u slučaju oduzimanja putne isprave)  

(1)    U slučaju oduzimanja putne isprave u skladu sa Zakonom o putnim isprava 
Bosne i Hercegovine, nadležni organ odmah nakon što je izvršio oduzimanje 
putne isprave unosi u centralnu evidenciju podatke iz rješenja o oduzimanju 
putne isprave, a koji se odnose na broj i datum rješenja, razloge oduzimanja i 
broj i datum izdavanja putne isprave koja je oduzeta.  

(2)    U slučaju privremenog oduzimanja putne isprave koja se deponuje, 
nadležni organ odmah unosi u centralnu evidenciju podatke o broju i datumu 
izdavanja putne isprave koja je deponovana kao i datum deponovanja i 
vraćanja putne isprave.  

Član 6. 
(Način dostavljanja podataka)  

(1)    Organi iz člana 2. i 3. ovog Uputstva koji su zaprimili prijavu o gubitku, 
nestanku ili krađi putne isprave dužni su odmah putem faksa i službenim putem 
obrasce GPI -1 i GPI -2 dostaviti nadležnom organu koji je izdao putnu ispravu, 
a kopiju istih obrazaca zadržati u svojoj arhivi.  

(2)    Nadležni organ koji je putem faksa zaprimio obraza GPI -1 i GPI -2, dužan 
je postupiti u skladu sa stavom (1) i (2) člana 4. ovog uputstva.  

(3)    Ukoliko nadležni policijski organi imaju uspostavljene elektronske 
evidencije prijave gubitka, nestanka ili krađe putnih isprava Agencija će 
podatke o izgubljenim, uništenim ili ukradenim putnim ispravama preuzimati 
automatski od policijskog organa i činiti dostupnim nadležnim organima koji su 
izdali putne isprave, o čemu će se potpisati poseban protokol između Agencije i 
policijskog organa.  

(4)    Protokol iz prethodnog stava mora sadržavati sve neophodne tehničke 
detalje o razmjeni podataka između Agencije i policijskog organa.  

Član 7. 
(Vođenje evidencije)  

Podaci o putnim ispravama iz člana 2., 3. i 5. ovog Uputstva vode se u okviru 
centralne evidencije izdanih putnih isprava BiH u skladu sa Pravilnikom o 
sadržaju i načinu vođenja evidencija.  



Član 8. 
(Prestanak važenja ranijih propisa)  

Stupanjem na snagu ovog Uputstva prestaje da važi Uputstvo o centralnoj 
evidenciji putnih isprava ("Službeni glasnik BiH", br. 6/01).  

Član 9. 
(Stupanje na snagu)  

Ovo Uputstvo stupa na snagu osmog dana od dana objavljivanja u "Službenom 
glasniku BiH".  

 

Broj 15/01-02-2-1963/09 

Direktor 

